
SUURAT AL-MURSALAAT:

Magaca Eebe yaan ku bilaabaynaa ee Naxariis guud  
iyo mid gaaraba Naxariista.

  1. Waxaan ku dhaartay Dabaysha wanaaga lala Diro

  2. iyo Dabaysha sida daran u dhabata

  3. iyo Dabaysha roobka kicisa

  4. iyo malaa’igta Xaqa iyo Baadilka kala Bixisa

  5. iyo malaa’igta waxyiga soo Dajisa

  6. si Dadka loo waaniyo looguna digo

  7. Ee waxa dadow Eebe ku Yaboohay wuu dhici

  8. Markase xiddiguhu Nuurka ka tago

  9. Oo samadu dildillaacdo

10. Oo Buuraha la Rujiyo

11. Oo Rasuulladii la kulmiyo (iyo Dadkoodii)

12. Maalin wayn oo loo Qabtay Darteed

13. In dadka la kala Bixiyo Dartiis

14. Maalinta kala Bixinta ma Taqaannaa

15. Halaag wuxuu u sugnaaday Maalintaas kuwa xaqa Beeniyay

Sharaxda Suurrada ( 1 )
Eebe wuxuu rabuu ku dhaartaa oo ka mid ah Khalqigiisa, halkanna wuxuu 
ku dhaartay shan arrimood in waxa lugu dhaaran ay shaki la’aan tahay inuu 
dhici, kaaso ah abaal marinta qiyaame, waxaana ka horrayn waxyaalo waawayn



sida xiddigahoo madoobaada, Cirkoo duleeshama iyo Buurahoo burbura, 
maalintaasna waxaa la kulmin rasuulladii iyo ummadohoodii.
Mujaahidna wuxuu yidhi: waa maalinta la soo kulmin rasuullada si ay ugu
marag kacaan ummadohoodii.

16. Miyaannaan Halaagin Ummadihii hore

17. Haddana Aannaan Raacinhaynin kuwii Dambe

18. Saasaana ku Falaynaa Dambiilayaasha

19. Halaagna wuxuu u sugnaaday Maalintaas kuwa xaqa Beeniya

20. Miyaannaan Idinka Abuurin biyo tabar yar

21. Markaasna yeellay meel ilaashan

22. Tan iyo Muddo la yaqaanno

23. Annagaa wax Qaddarray, wax Qaddarana u Fiican

24. Halaagna wuxuu u sugnaaday Maalintaas kuwa xaqa Beeniya

25. Miyaanaan ka yeelin Dhulka kafaalaqaade

26. Nolol iyo Geeriba

27. Waxaana yeellay Dhulka Dhexdiisa buuro sugan oo waawayn,
      waxaana idinka Waraabinnay biyo macaan

28. Halaagna wuxuu u sugnaaday Maalintaas kuwa xaqa Beeniyay

Sharaxda Suurrada ( 2 )
Eebe wuxuu inooga digay wixii ku dhacay ummadihii hore, isagoo ina
xusuusin waxa laynaga abuuray iyo siduu noo abuuray, iyo siduu dhulka
inoogu sahlay looguna dulnoolaan looguna dhiman, buurana ugu sugay
biyo macaanna inooga waraabiyay.
Culimada Quraanka fasirtayna waxay dheheen: Eebe wuxuu ku celceliyay



suuraddan (Halaag wuxuu u sugnaaday kuwa xaqa beeniyay) Toban jeer si 
loo badiyo doonidda iyo cabsida.

29. Aada gaalooy cadaabkii xaggiisa aad Beenin Jirteen

30. Aada hoos (Qiiqa naarta) oo saddax madax ah

31. Oon hoosinayn, ololla (Kulaylna) wax ka tarayn

32. Waxayna Naartu tuuri Dhimbilo daran ood Mooddo daar

33. Ama aad Mooddo geel madaw ah

34. Halaagna wuxuu u sugnaaday Maalintaas kuwa xaqa Beeniyay

35. Taasina waa maalin aynan hadlaynin Dadku

36. Lamana idmo si Ay u cudurdaartaan

37. Halaagna wuxuu u sugnaaday maalintaas kuwa xaqa Beeniyay

38. Maalintan waa maalintii kala Bixinta, waana idin kulminnay idinka
      iyo kuwii Horreeyayba

39. Ee Haddaad wax Dhagrikartaan i Dhagra

40. Halaagna wuxuu u sugnaaday Maalintaas kuwa xaqa Beeniyay

Sharaxda Suurrada ( 3 )
Eebe cidna ma dulmiyo Qiyaamana waxaa lagu abaalmarin xaq diidayaasha 
caddibaad daran, iyadoon cidna hadli karin ruux Eebe idmo mooyeen, iyadoo 
dadkoo dhan la kulmin.
Dhabarina wuxuu yidhi: hooska naartu kulaylkeedana kama hadheeyo, 
ololkeedana kama dugsiiyo.

41. Kuwa Eebe ka Dhawrsada waxay ku sugnaan hoos iyo ilo

42. (Waxayna Cuni) Khudaartay Doonaan



43. Waxaana Lagu dhihi Cuna oo cabba Idinkoo shifaysan 
      Camalkiinnii Dartiis

44, Sasaana ku abaalMarinaynaa kuwa wanaagga fala

45. Halaagna wuxuu u Sugnaaday kuwa xaqa Beeniya

46. (Gaalada waxaa lagu Dhihi) Cuna oo Raaxaysta wax yar,
      waxaad tihiin Dambiilayaale

47. Halaagna wuxuu u sugnaaday Maalintaas kuwa xaqa Beeniyay

48. Markii la yidhaahdo Gaalada tukada ma tukadaan

49. Halaagna wuxuu u sugnaaday Maalintaas kuwa xaqa Beeniya

50. Hadalkeebay Quraanka Dabadiis Rumaynhayaan

Sharaxda Suurrada ( 4 )
Ruux walba wuxuu la kulmi wuxuu hormarsaday, wuxuuna goosan
midhuhuu abuuratay, Mu’miniintuna waxay ku sugnaan Maalintaas
Qiyaame hoos, iyo biyo dureeri, iyo nicmo badan, siday gaaladuba
ugu sugantahay Naar daran iyo oon iyo kadeedba, maxaa yeelay
wanaagoodii adduunyadii bay ku soo hormarsadeen, waxaase la 
yaable oo is waydiis leh ruuxii Quraanka rumayn waaya maxa kalees
rumayn.
Muqaatil wuxuu sheegay: inay ku soo dagtay aayadda (Haddii loo
yidhaahdo tukada ma tukadaan) Ree Thaqiif, oo Nabiga ka codsaday
in salaadda laga daayo, Nabiguna uu diiday (Naxariis iyo Nabadgalyo
korkiisa Eebe ha yeelee) oo yidhi: khayr ma leh diin aan salaad lahayn,
taasina waxay ku tusin Salaadda iyo Islaamnimadu inay isku xidhan yihiin.


